
Che à tamburo ben battente

Se dovessan radunâ

Compagnie de gente armæ 

De Portoria in re contræ. 



6

Quello giorno là in Portoria 

Ognun fè ballâ grigœu: 

Ri ciù poveri baldoria 

Vossan fâ con dri frisciœu: 

Pe ri ricchi e ri ciù fin 

Travaggiò ro Françezin. 



7

Ri garçoin con re donnette 

Ra spaççoîra adœuveron: 

Feççan ben re stradde nette, 

E i carroggi nettezzon: 

E ogni buttega serrâ, 

Comme in giorno de Dênâ. 



8

Quando tutto pronto e lesto 

Foì per mèttese in camin, 

Gh'era un finimondo, un tresto 

Pe re ciaççe e à ri barcoin, 

Che d'amixi e de partìo, 

S'era fæto un grosso invìo. 



9

Se sentiva: agguanta, afferra, 

Tira chì, molla de là: 

Erzi sciù, ch'o tocca terra: 

Spoincia, arrósa un pò ciù in çà.

